
Monsanto eta artoaren suntsiketa 

ETC taldeko kidea 

Industrialismoaren historiako monopoliorik handiena Monsantok du, hazi transgenikoei esker. Monsantoren beraren datuen arabera, Estatu Batuetako trasnazional horrek tituluen %80 baino gehiago kontrolatzen ditu, beste edozein enpresak bere arloan duen ehunekoa baino askoz gehiago, izan dadin petrolio arloan, izan dadin kimikan edo informatikan. 

Gainera, Monsanto hazi guztiak kontrolatzeko bidean da, ez transgenikoak bakarrik. Horretarako, mundu osoko hazi enpresak erosi ditu, sektorea guztiz kontrolatzeko. Beste batzuen aldean, sektore hori txikia da diru bolumenari dagokionez, baina ezinbestekoa da guztiz: janari kate guztiaren giltza da. Hazi arrunt guztiak -transgenikoak ez direnak- kontrolatzea lortzen duenean, aski izango zaio horiek ekoizteari uztea eta, ekintza burutuen politika erabiliz -alternatibarik ez da izango merkatuan, eta elkar hartuta egongo da geratuko diren enpresa gutxiekin-, denak behartzea bere transgenikoak ereitera: batzuk, ez dutelako beste erremediorik izango, eta beste batzuk -beren haziak erabiltzen dituzten nekazariak-, kutsadura, epaiketak eta Terminator hazi suizidak jasan beharko dituztelako. 

ETC taldeak (lehen RAFI zenak) industriaren gainean egiten duen azterketaren arabera, 1980ko hamarraldiaren hasieran 7.000 baino gehiago ziren merkaturako haziak ekoizten zituzten enpresak munduan. Haietako ezeinek ez zuen ezta merkatuaren %1 ere. 

Orain dela hamar bat urte, agrotoxikoak ekoizten zituzten enpresak -hala nola Monsanto, Dow, Bayer, Dupont eta beste- hasi ziren hazitegiak erosten. Horrela, haziak eta agrotoxikoak pakete bakarrean saltzea bultzatu zuten. Komenentziako ezkontza horren emaitzarik agerikoena transgenikoak izan ziren: landaturiko transgenikoen bi heren baino gehiago agrotoxikoekiko erresistenteak dira. 

1997an, hamar hazi enpresarik handienek munduko hazi merkatuaren herena kontrolatzen zuten. 2005ean, hamar handienek merkatuaren erdia zeukaten. Gaur egun, hamar handienek munduko merkatuaren %55 daukate, baina hiruk -Monsantok, Dupontek eta Syngentak- %44 pilatzen dute. Monsantok, zeina 1996an ez baitzegoen hamar handienen artean, %20 dauka bere esku. 

Monsantok azken urteotan eginiko bi erosketarik esanguratsuenak hauek izan ziren: batetik, Mexikoko Seminis (lehen, Savia eta Pulsar taldea) erosi zuen, eta horrek nagusitasuna eman zion fruitu eta barazki hazien mundu merkatuan; bestetik, Delta & Pine Land bereganatu zuen, kotoi hazietako enpresa nagusia eta Terminator hazi suiziden lehen patentearen jabea. Bi erosketa horiek munduko hazi enpresa industrialik handiena bihurtu dute Monsanto. 

Bistan da Monsantok guztiz bereganatu nahi duela munduko hazi merkatua, edo gutxienez, beste pare bat transnazionalekin banatu nahi duela. Horretarako bidean ari da, tresna legezkoekin eta legez kanpokoekin -kutsadura transgenikoa, biktimen kontra egiten dituen epaiketak, funtzionarioen eta legegileen erostea, aldeko legeak edo arauak egin ditzaten...-. 

Helburu hori lortzeko, Monsantok Agracetus konpainia erosi zuen orain dela hamar urte, planetako soja transgenikoaren gaineko monopoliozko patente batez jabetzeko. Patente hori 2007ko maiatzaren 3an galdu zuen Patenteen Europako Bulegoan, 13 urte iraun zuen auzi batean. ETC taldeak abiarazi zuen auzia, gizarte eta ingurumen elkarte batzuekin batean, eta, azkenean, irabazi egin diote Monsantori. Baina bitarte horretan Monsantok monopolio hori erabili eta aprobetxatu zuen epaiketak eta mehatxuak egiteko, bai ekoizleei eta bai gobernuei, eta sojaren monopolio bat sortu du de facto, jadanik patentea ez badu ere. 

Beraz, guztiz zinikoa da Monsantok iragartzea, planetako kutsatzailerik handienetako bat eta Mexikoko nekazarien artoaren kutsadura transgenikoaren erantzule izanik -beste pare bat transnazionalekin batean-, «jatorrizko artoa babesteko» diru funts bat sortuko duela. 

Horretarako, jatorrizko hazien banku bat sortu nahi du Mexikon, Mexikoko arto ekoizle industrial gutxi batzuekin. Proposamena ez da originala -Sygentak, Dupontek eta transgenikoak ekoizten dituzten beste batzuek antzeko proiektuak dauzkate beste herrialde batzuetan «bioaniztasuna zaintzeko»-. Ideia Croplife Internationalena da: enpresa horien nazioarteko elkarte bat da, nazioartean beren interesak babesteko sortua. 

Horrela, Monsantok garbitu egin nahi du bere kutsatzaile irudia; eskuratu eta patentatu egin nahi ditu hazi transgenikoak lantzen segitzeko behar dituen jatorrizko haziak; eta justifikatu egin nahi du transgeniko gehiago sartzea eta etorkizunean kutsatzen segitzea. 

Mexikoko Nekazaritzako Ekoizleen Konfederazio Nazionaleko industrialariak ados jarri ziren Monsantorekin hazien bankua egiteko -batek daki zeren truke-, baina, seguruenik, honezkero ez dute jakingo ezta jatorrizko artoa zer den ere, aspaldi baitira hazi enpresek saltzen dieten horren morroi. 

Nekazariek eta indigenek bai, horiek ezagutzen, zaintzen eta landatzen dute jatorrizko artoa -Mexikon artoa egiten dutenen %85 dira-. Eta, Artoaren Aldeko III. Foro Nazionalean bildurik, adierazi zuten ez diotela beren artoa landatzeari utziko, eta ez dutela utziko dirudunek eta industrialek artoa lapur diezaieten. Hamar mila urteko esperientzia eta 500 urtetik gorako erresistentzia dute alde. 

